
Leihatila-gabi basañez (EHEko kidea) Hizkuntza ereduak hizpide. 

Eusko Jaurlaritzak ikasle gazteen euskara mailari buruzko datuak ezagutarazi zituen lehengo astean, eta emaitzek kezkatuta, hizkuntza ereduen inguruko eztabaida berpiztu egin da. Gaiari buruz artikulu sorta argitaratuko du Berriak, gaur hasita. 
Luze jo badu ere, porrota azalera 


Bizkai, Gipuzkoa eta Arabako administrazioak A, B eta D ereduaren bidez, eskolan euskara segregatzea erabaki zuenetik urte batzuk joan dira. Hasiera-hasieratik eztabaidatsua gertatu zen asmoa, irakasle, guraso eta ikasle euskaltzaleen artean. Aukerak zabaltzen zituen, D ereduaren bidez batez ere, artean nagusigo ikaragarriz gaztelaniaz funtzionatzen zuen eskola publikoa euskalduntzen hasteko. Era berean eta bide beretik, ume-gazte guztiek eskola bidez euskara jasotzeko duten eskubidea zapuzten zen hasiera-hasieratik. Nafarroan kopiatu egin zuten eredua eta Lapurdin, Baxenafarroan eta Xiberoan B ereduaren «suzedaneo» bat sartzen hasteko ahalegina guztiz bazterrekoa izan da. 
Garaiko esanak errepasatu ostean, hasieratik irakaskuntzako sektore euskaltzaleen artean adostasun bat egon zela ematen du: A ereduak ez zuela balio eskola bidezko euskararen transmisiorako eta D ereduak aukera hoberenak eskaintzen zituela. Saltsak lodiagoak ziren B ereduak lor zitzakeen ondorioez aritzean. Zoritxarrez, erabakimena eskuan izan zutenek eta dutenek, errenta politikari gehiago begiratu zioten hizkuntza eskubideei baino. Eta ereduak legeztatu egin ziren.Behin legeztatu eta gero, «D ereduari lehentasuna emanez eta ezin den lekuetan B eredua lehenetsiz egin dezagun bidea» halako paktu mental ez sinatu bat nagusitu zelakoan nago. Tartean, Euskal Herrian Euskaraz-ek A ereduaren kontrako kanpainari ekingo zion. Bitartean, tamalez, hizkuntza eskubideen eta berreuskalduntze osoa oztopatzen zuen A- B-D planteamendua, nolabait «planteamendu sasi-demokratiko» bihurtzen joan zen: bere seme-alabak euskaldundu nahi zituenak, bazuen bere aukera. 90eko hamarkadaren erdialdean, hizkuntza arrazoiak direla medio diskriminatzailea izango ez den eskolaren helburua berrartzeko, bi ideia indarbidean jartzen hasten dira. Batetik, hizkuntza eskubideen alorrean kokatu behar dela euskara eta euskaldunon zanpatze prozesuaren atal guztiak. Bestetik, euskararen normalizazio prozesurako lehentasunezko arazoa dela ezagutzarena eta, beraz, Helduen Euskalduntze Alfabetatzearen indartzea eta euskaldunik sortzen ez duten ereduen desagerpena lehentasunez defendatzeko helburuak direla. Mende hasi berrian, gaur Eskolak Euskaldundu bezala ezagutzen den ekimenaren ataria izango zena burutu zen. Euskara guztiei bermatuko dien eredu bakarrerantz pausoak proposatzen, aitzindari ibili da Eskolak Euskaldundu ekimena. Azpimarratu nahi dut hau, hogei urteetan Jaurlaritzaren tesia izan dena pitzatzen hasten den sasoi honetan. Soilik albora uzten diren borrokak doaz galbidera.Hogei urtez, A eta B ereduaren erdal emaitzak pairatu behar izan ditugu euskaraz bizi nahi dugunok, eta A eta B ereduan egon izan direnek ere. Eta behin eta berriro desagerpena aldarrikatu dugunean administrazioen aurrean, A ereduak ez zuela euskalduntzen frogatu gabea zela esaten ziguten Jaurlaritzatik. Zorionekoak gu! Ereduen benetako egoera eta emaitzak errealitatearen azalera irteten hasi berri dira. Bultzatuta dela ez dago dudarik. Eta hor ere bada pozteko arrazoirik seguru asko. Urteetan ezkutari lana egin duen kontseilari bera, argi-emaile datorrelako oraingoan. Akaso, hurrengo urteetan egin beharreko aldaketak sujeritu nahian, agian eredu bakarrerantz jauzi egin behar dela lan egiten duten herri mugimenduei aukeratxoren bat eman nahian. Hau edo bestea, baina jakinaren gainean gaude: ereduen politikak ikasleen gehiengoari bere hizkuntza eskubideak urratzen dizkie. Beraz, ezinbestekoa da euskararen segregazio politika baztertzea eta belaunaldi berri guztiei euskararen ezagutzaren eskubidea bermatuko dien eskolari bide ematea. Eta horretarako, dekretuak, legeak dira beharrezkoak. Horiek ez dira arbolatik berez madariak jausten diren modura jausiko. Abagune ona dugu aurrerapauso berriak egiteko. Beharra, ahalik eta eragile gehien aldarrikapen horren inguruan bilduz, eragina biderkatzeko. 

